
Vəkil HÜSEYNOV, Azərbaycan 
Dövlət İqtisad Universitetinin 
(UNEC) professoru:

– Prezident İlham Əliyevin yeni 
sərəncamları ölkəmizdə sosial 
islahatların yeni mərhələsinin başlan-
masından xəbər verir. Bu mərhələ isə 
dövlətimizin başçısının cari il oktyab-
rın 16-da imzaladığı “Əhalinin sosial 
rifahının qorunması sahəsində əlavə 
tədbirlər haqqında” Sərəncamına 
əsaslanır. Yeri gəlmişkən, sənəd 
əhalinin, xüsusilə həssas qruplardan 
olan vətəndaşların sosial rifahını 
qorumağa xidmət edir. 

Sərəncam beynəlxalq bazar-
lardakı proseslərin respublikada-
xili qiymətlərə sirayət etməsinin 
ölkə əhalisinə, xüsusilə həssas 
əhali qruplarına mənfi fəsadlarının 
yumşaldılması və əhalinin sosial 
müdafiəsinin gücləndirilməsi məqsədi 
daşıyır. Beləliklə, aztəminatlı əhali 
təbəqəsi üçün kommunal tariflərin 
dəyişdirilməsi onların gəlirlərinin artı-
rılması istiqamətində atılan addımlar-
la uzlaşdırılır.

Xatırladım ki, Azərbaycan 
 Prezidentinin “Əhalinin sosial rifa-
hının qorunması sahəsində əlavə 
tədbirlər haqqında” Sərəncamında 
ölkə əhalisinin rifah halının yaxşılaş-
dırılmasının aparılan sosial-iqtisadi 
siyasətin mühüm prioritetlərindən biri 
olduğu, son illərdə isə bu istiqamətdə 
ciddi irəliləyişlər əldə edildiyi, əhalinin 
sosial müdafiəsinin gücləndirildiyi, 
sosial ödənişlərin, əməkhaqlarının 
artırılması istiqamətində ardıcıl 
islahatlar həyata keçirildiyi bildi-
rilib. Bu məqsədlə hələ 2019-cu 
ildə iki sosial islahat zərfi qəbul 
olunaraq reallaşdırılıb, müavinət və 
təqaüdlərin məbləğinin orta he-
sabla 92 faiz, əmək pensiyasının 
minimum məbləğinin 72 faiz, mini-
mum əməkhaqqının 92 faiz, dövlət 
büdcəsindən maliyyələşdirilən qu-
rumlarda işləyənlərin əməkhaqlarının 
orta hesabla 50 faiz artırılması 
gerçəkləşdirilib. Görülmüş tədbirlər 
nəticəsində 2018-ci ilin əvvəli ilə 
müqayisədə orta aylıq nominal 
əməkhaqqının məbləğində 39 faiz, 
əmək pensiyalarının orta məbləğində 
60 faiz, sosial müavinətlərin orta 
məbləğində 2 dəfə, Azərbaycan Res-
publikası Prezidentinin təqaüdlərinin 
orta məbləğində isə 2,2 dəfə artım 
əldə olunub. 

Bu il ölkəmiz COVID-19 pandemi-
yasının yaratdığı sarsıntıları geridə 
qoyaraq, inamlı şəkildə iqtisadi bərpa 
yoluna qayıdıb. Bu, dünya miqyasın-
da pandemiyaya qarşı peyvəndlərin 
ərsəyə gətirilməsi, ölkəmizdə isə 
insanlarımızın bu xəstəlikdən qorun-
ması istiqamətində dövlət tərəfindən 
əhatəli və səmərəli sosial-iqtisadi 
tədbirlərin, xüsusilə genişmiqyas-

lı peyvəndləmə kampaniyasının 
keçirilməsi, həmçinin 2020-ci ildə 
əhalinin sosial baxımdan həssas 
qruplarına maliyyə və sosial dəstək 
göstərilməsi, eləcə də pandemiya-
dan zərər çəkən iqtisadi sahələrdə 
fəaliyyət göstərən sahibkarlara, 
qurumlara vergi və bank-kredit 
güzəştlərinin verilməsi sayəsində 
mümkün olub. 

Bütün bunlarla bərabər, dün-
ya miqyasında iqtisadi fəallığın 
bərpası və məcmu tələbin artması 
templərinin vaxtilə dayandırılmış is-
tehsal, nəqliyyat-logistika və təchizat 
güclərinin iqtisadi dövriyyəyə qay-
tarılması sürətini xeyli üstələməsi 
beynəlxalq bazarlarda bir çox 
əmtəələrin qiymətlərinin əhəmiyyətli 
dərəcədə qalxmasını şərtləndirərək 
yeni çağırışlar yaradıb. Belə bir 
şərait isə ölkəmizə idxal olunan 
əmtəələrin, o cümlədən, bir sıra ərzaq 
məhsullarının qiymətlərinin artımına 
səbəb olub və nəticə etibarilə sosial 
baxımdan ən həssas əhali qruplarının 
rifah halına mənfi təsir göstərib.

Prezident İlham Əliyevin so-
sial sahə ilə bağlı yeni islahatlar 
paketində də bu məsələ prioritet 
istiqamət təşkil edir. Dövlətimizin baş-
çısının imzaladığı yeni sərəncamlarla 
vətəndaş rifahının təminatı və 
həssas qrupların sosial müdafiəsi 
ölkə rəhbərinin siyasətində başlıca 
istiqamət olduğunu bir daha göstərir.

Qeyd edim ki, dövlət başçısının 
yeni imzalanan sərəncamlarına 
əsasən, 2022-ci ildə minimum 
əməkhaqqı və vahid tarif cədvəli üzrə 
işləyənlərin əməkhaqqının artımı 800 
min nəfərə şamil olunacaq. Dövlət 
sektoru üzrə 400 min, özəl sektor 
üzrə bir o qədər işçinin mövcud 
əməkhaqları yanvar ayından artacaq.

Respublikada minimum 
əməkhaqqı artımı 800 min nəfər 
vətəndaşın gəlirlərinə müsbət 
təsir edəcək. Gələn il minimum 
əməkhaqqı 2022-ci il üçün nəzərdə 
tutulan yaşayış minimumunu (210 
manat) 43 faiz üstələyəcək. Digər 

tərəfdən, bu artım ölkəmizdə xalis 
minimum əməkhaqqının xalis orta 
aylıq əməkhaqqına olan nisbəti 
göstəricisinin də növbəti dəfə 
yüksəlməsinə imkan verəcək. 

Ümumən son 4 ildə minimum 
əməkhaqqı 2,3 dəfə, orta ay-
lıq əməkhaqqı 37 faiz, median 
əməkhaqqı 74 faiz, əməkhaqqı fondu 
92 faiz artıb. Minimum pensiyada 
82 faiz, orta aylıq pensiyada 60 faiz, 
müavinət və təqaüdlərdə orta hesabla 
iki dəfə artım baş verib.

Prezident İlham Əliyevin  2021-ci 
il dekabrın 20-də imzaladığı yeni 
sərəncam və fərmanlarla müavinət 
və təqaüdlərin artırılması isə 732 min 
şəxsi, o cümlədən, 132 min dokto-
rant və tələbəni əhatə edərək onların 
müavinət və təqaüdlərinin 2022-ci 
ilin əvvəlindən artırılmasını təmin 
edir. Bu artımlar üçün illik əlavə 200 
milyon manat ayrılıb. Həmin fərman 
və sərəncamlarla müavinət və təqaüd 
artımı əlilliyi olan şəxsləri və I dərəcə 
əlilliyi olan şəxslərə qulluq edənləri, 
sağlamlıq imkanları məhdud uşaq-
ları və onlara qulluq edənləri, yaşa 
görə müavinət alanları, ailə başçısı-
nı itirməyə görə müavinət alanları, 
müddətli hərbi xidmətdə olanların 
uşaqları, uşaqların qəyyumlarını, 
beşdən çox uşağı olan qadınları, bir 
yaşadək uşağı olan (ünvanlı sosial 
yardım alan) aztəminatlı ailələri, 
övladlığa uşaq götürənləri, işləməyən 
pensiyaçı elmlər və fəlsəfə doktor-
larını, “Xalq” və “Əməkdar” fəxri adı 
olanları, doktorant və tələbələri əhatə 
edir. Həmçinin uşağın doğulmasına 
görə birdəfəlik müavinət və dəfn üçün 
birdəfəlik müavinətlər artırılır.

2018-2021-ci illərdə sosial təminat 
üzrə illik xərclər 60 faiz və ya 2,4 
milyard manat artaraq 6,4 milyard 
manata çatıb. Sosial təminatla əhatə 
olunanlar isə 160 min nəfər artaraq 
2,56 milyon nəfərə çatıb. Qeyd edilən 
dövrdə 152 min şəxsə isə əlillik 
dərəcəsi təyin olunub, əlilliyi olan 
şəxslərə 150 minə yaxın reabilitasiya 
vasitəsi verilib.

İnayət HÜSEYNOV, iqtisad üzrə 
fəlsəfə doktoru:

–Dövlətimizin başçısı cənab 
İlham Əliyevin prezidentlik 
fəaliyyətində vətəndaşların rifah 
halının yüksəldilməsi, əhalinin bütün 
təbəqələri üçün bərabər sosial 
təminat sisteminin təkmilləşdirilməsi, 
insan kapitalının və sosial infrastruk-
turun inkişafına nail olunması, sosial 
cəhətdən həssas əhali qruplarının 
sosial müdafiəsinin gücləndirilməsi 
hər zaman prioritet istiqamət olub. 

Prezident İlham Əliyevin sosial 
islahatların növbəti mərhələsinə 

başlanmasını şərtləndirən yeni 
sərəncamları da son 18 ildə həyata 
keçirilən siyasətin, aparılan islahatla-
rın real həyatda təsdiqini əks etdirir, 
sosial-iqtisadi nailiyyətlərin davam-
lığından və dayanıqlığından xəbər 
verir. Təsadüfi deyildir ki, dünyada 
yaşanan ən ağır maliyyə və iqtisadi 
böhran şəraitində belə dövlətimizin 
başçısının çevik, praqmatik siyasəti 
sayəsində Azərbaycan xarici iqtisa-
di təsirləri neytrallaşdırıb, nəzərdə 
tutulan bütün sosial-iqtisadi proqram-
lar tam icra edilib, iqtisadiyyatımız 
artıb. Bütün bunlara nail olunmasında 
isə iqtisadiyyatın şaxələndirilməsi, 
neftdən asılılığın minimuma 
endirilməsi, sahibkarlıq fəaliyyətinin 
genişləndirilməsi tədbirləri xüsusi 
önəm kəsb edib.

Sonda bir məsələni də qeyd 
etmək istərdim. Bu gün ölkədə əmək 
haqlarının, müavinətlərin artırılması 
ilə yanaşı, iş yerlərinin yaradılmasına, 
özünüməşğulluğun təmin olunma-
sına da daim həssaslıqla yanaşılır. 
Ayrı-ayrı proqramların icrası zamanı 
bu məsələ xüsusi diqqətdə saxlanılır. 
Ölkənin güclü iqtisadi inkişafı, maliyyə 
imkanlarının artması da iş yerlərinin 
yaradılması prosesini sürətləndirir. 
Beləliklə, respublikada iqtisadi 
fəallığın davamlı şəkildə yüksəlməsi 
fonunda yeni iş yerləri açılır, bu isə 
təbii ki, insanların həyat səviyyəsinin 
daha da yaxşılaşmasında özünü 
qabarıq büruzə verir. 

İş yerlərinin yaradılması, 
özünüməşğulluğun təmin olunması 
ölkədə işsizliyin kəskin şəkildə aza-
laraq 5 faizə enməsi ilə nəticələnib. 
Eyni zamanda, Azərbaycanda əmək 
və məşğulluq sahəsində həyata 
keçirilən islahatlar nəticəsində əmək 
qanunvericiliyi beynəlxalq əmək 
normalarına uyğunlaşdırılıb, əmək 
bazarının təkmilləşdirilməsi, əmək 
münasibətlərinin sosial dialoq, 
kollektiv müqavilələr və sazişlərlə 
tənzimlənməsi istiqamətində uğurlu 
nəticələr əldə olunub.

Azərbaycan Prezidenti İlham 
Əliyevin bu il oktyabrın 16-da im-
zaladığı “Əhalinin sosial rifahının 
qorunması sahəsində əlavə tədbirlər 
haqqında” Sərəncam da əhalinin, 
xüsusilə həssas qruplardan olan 
vətəndaşların sosial rifahının qorun-
masına yönəlib. 

Bütün bu tədbirlər isə bir daha 
təsdiq edir ki, Azərbaycanın uğurlu 
sosial siyasəti var, cəmiyyətin sosial 
sifarişinə uyğun çevik qərarlar qəbul 
edən dövlət başçısı İlham Əliyevin 
yürütdüyü siyasətdə isə vətəndaşların 
mənafeyi öndə gəlir.

Vaqif BAYRAMOV, “Xalq qəzeti”

Azərbaycan Prezidenti İlham Əliyevin sosial siyasətinin mərkəzində vətəndaş rifahının təminatı 
prinsipi dayanır və bu amil ölkəmizdə dayanıqlı iqtisadi inkişafın nəticələrinin, əldə olunan iqtisadi 
dividendlərin, ilk növbədə, əhalinin güzəranının yüksəldilməsinə yönəldilməsi, sosial müdafiə siste-
minin gücləndirilməsi istiqamətində ardıcıl olaraq mühüm addımların atılmasında real ifadəsini tapır. 
Məhz bunun nəticəsidir ki, Azərbaycan hazırda güclü iqtisadiyyata, güclü orduya, dünya birliyində 
güclü mövqeyə sahib olmaqla yanaşı, güclü sosial siyasətə malik bir ölkə kimi tanınır. Prezident 
İlham Əliyevin xüsusilə son illərdə ardıcıl, geniş miqyas alan sosial islahatların növbəti mərhələsinə 
başlanmasını şərtləndirən yeni sərəncamları da bu fikrin bariz ifadəsidir. 

Xatırladaq ki, dövlətimizin başçısının gələn ilin ilk sosial paketinə daxil olan yeni sərəncamları 
da əhalinin sosial müdafiəsinin gücləndirilməsinin dövlət siyasətində prioritet olduğunu təsdiqləyir. 
Aşağıda diqqətə çatdırdığımız iqtisadçı-ekspert alimlərin fikirlərində də bu məsələlərdən bəhs olu-
nur. 

Təhsil işçiləri minnətdarlıq edirlər
 Sənəddə bildirilirdi ki, 

2022-ci ilin əvvəlindən 2 
milyondan çox insanı əhatə 
edən pensiya, müavinət, 
təqaüd, əməkhaqqı, sosial 
yardım formasında sosial 
ödənişlərdə artımlar olacaq. 
Qeyd olunurdu ki, ümumən 
aparılan islahatlarda məqsəd 
yeni humanist yanaşmaların 
tətbiqini həyata keçirməkdir. 
Son illərdə bu istiqamətdə 
mühüm addımlar atılıb, 
qarşıdakı dövrdə də davam 
edəcək.

 Prezident İlham Əliyevin 
2021-ci il dekabrın 17-də 
imzaladığı yeni iki sərəncam 
isə ölkəmizdə təhsil 
işçilərinin sosial müdafiəsinə 
diqqət və qayğının növbəti 
təzahürüdür. Sərəncamlarla 
2022-ci il yanvarın 1-dən 
dövlət ümumi təhsil 
müəssisələrində çalışan, bilik 
və bacarıqlarının diaqnostik 
qiymətləndirilməsi aparılan 
müəllimlərin maaşları orta 
hesabla 20 faiz, gənclərin 
çağırışaqədərki hazırlığı 
rəhbərlərinin maaşları orta 
hesabla 40 faiz artırılır.

 Yeni sərəncamları 
ölkənin bütün təhsil işçiləri 
kimi Abşeron rayonu, 
Masazır kənd 5 saylı tam 
orta məktəbin kollektivi də 
böyük rəğbətlə qarşılayıb. 
Məktəbimiz gənc olduğuna 
görə orada tədrislə məşğul 
olan müəllimlər də əsasən di-
aqnostik qiymətləndirmədən 
keçib fəaliyyət göstərənlərdir. 

Məktəbimizdə gənclərin 
çağırışaqədərki hazırlığı ilə 
məşğul olan hərbçi müəllim 
Ülvi Qədir Qarabağ qazisidir. 
Onun maaşının 40 faiz artı-
rılması, eləcə də fiziki tərbiyə 
rəhbəri Elvin Səmədovun 
əməkhaqqının 30 faiz artırıl-
ması onların ailə büdcəsinə 
hissolunacaq qədər kömək 
edəcək. Çünki, sərəncamda 
göstərildiyi kimi, 2022-ci il 
yanvarın 1-dən dövlət peşə 
təhsili müəssisələrində ça-
lışan, bilik və bacarıqlarının 
diaqnostik qiymətləndirilməsi 
aparılmış müəllimlərin, 
idarəetmə və təlim fəaliyyəti 
ilə məşğul olan işçilərin ma-
aşları orta hesabla 20 faiz, 
gənclərin çağırışaqədərki 
hazırlığı rəhbərlərinin maaş-
ları orta hesabla 40 faiz, fiziki 
tərbiyə rəhbərlərinin maaşları 
orta hesabla 30 faiz artırılır.

 Onu da qeyd edək ki, 
sərəncama görə, təhsil 
müəssisələrində çalışanla-
rın əməkhaqqı artımı 165 
min təhsil işçisinə şamil 
olunacaq. Bu dəstək tədbiri, 
onların sosial müdafiəsinin 
gücləndirilməsi məqsədi 
daşıyır. Sənədə görə artımla-
rın edilməsi məqsədlə dövlət 
büdcəsində 273 milyon ma-
nat illik əlavə vəsait nəzərdə 
tutulub.

 Qeyd edək ki, 2022-ci 
ilin sosial islahatları dövlət 
başçısının “Əhalinin sosial ri-
fahının qorunması sahəsində 

əlavə tədbirlər haqqında” 
2021-ci il 16 oktyabr ta-
rixli Sərəncamına əsasən 
reallaşdırılacaq. Yeni ildən 
tətbiq ediləcək bu islahatlar 
üçün sənəddə göstərildiyinə 
görə, illik əlavə 1,5  milyard 
manat vəsait nəzərdə 
tutulub. Həyata keçirilən 
isslahatlar, təhsil işçiləri də 
daxil olmaqla, 2,1 milyondan 
çox şəxsi əhatə edəcək. Bu 
isə dövlət başçısının hər bir 
vətəndaşının sosial rifahının 
yüksəlməsi yolunda apar-
dığı uğurlu və gərəkli sosial 
siyasətin əyani göstəricisidir.

 Məktəbimizin  kollektivi 
Prezident İlham Əliyev 
tərəfindən təhsil işçilərinə 
göstərilən bu diqqət və qay-
ğıya görə dövlət başçısına 
minnətdarlıqlarını bildirirlər.

Səlim MƏMMƏDOV,  
Abşeron rayonu, Masazır 

kənd 5 saylı tam orta 
məktəbin direktoru

Lənkəranın kaliforniyalı qonağı 
2010-cu ildə Lənkəranla qardaşlaşmış ABŞ-ın Kaliforniya 

ştatının Monterey şəhərinin sakini, Monterey–Lənkəran  
Assosiasiyasının sədri,  xanım Nensi Selfric ADA 
Universitetinin müəllimi Şəfəq Mehrəliyevanın müşayiəti ilə 
növbəti dəfə Lənkərana dostluq səfərinə gəlib. 

Azərbaycan xalqına qarşı dərin 
rəğbəti ilə seçilən və hər iki ölkənin 
xalqları arasında mehriban dostluq 
və  anlaşmanın möhkəmlənməsində 
xüsusi xidmətləri olan  Nensi Selfric 
dekabrın 20-də Lənkəran ŞİH başçısı 
Taleh Qaraşovla görüşüb.

 Görüş zamanı qonağı salamla-
maqdan məmnunluğunu bildirən icra 
başçısı ABŞ–Azərbaycan əlaqələrinin 
dinamik inkişafının hər iki ölkənin 
xalqlarının mənafeyinə uyğun 
olduğundan razılıqla qarşılandığını 
qeyd edərək belə səfərlərin ikitərəfli 
əlaqələrin möhkəmlənməsində 
əvəzsiz rol oynadığını vurğula-
yıb. Söhbət zamanı rayon rəhbəri 
hörmətli qonağa Azərbaycanın əzəli 
torpaqlarının işğaldan azad olunma-
sı ilə başa çatmış 44 günlük Vətən 
müharibəsində qazanılan tarixi 
qələbədən və pandemiya şəraitinə 

baxmayaraq rayonun sosial-iqtisadi 
inkişafı sahəsində həyata keçirilən 
tədbirlər və quruculuq-abadlıq 
işləri barədə geniş məlumat verib. 
Səmimi görüşə görə icra başçısına 
təşəkkürünü çatdıran kaliforniyalı 
qonaq Azərbaycanda əldə olunan 
nailiyyətlərin uğurla həyata keçirilən 
siyasətin bəhrəsi olduğunu və hər 
dəfə səfərə gələrkən çoxlu yeniliklər 
gördüyünü və buna ürəkdən sevin-
diyini söyləyib. O, Azərbaycanda 
baş verən hadisələri, xüsusilə 44 
günlük Vətən müharibəsinin gedi-
şatını diqqətlə izlədiklərini, şəhər və 
kəndlərin işğaldan azad olunması 
barədə informasiyaları sevinc hissi 
ilə qarşıladıqlarını və çoxlu qur-
banların olmasına baxmayaraq bu 
tarixi qələbəni Azərbaycan xalqı-
nın qəhrəmanlıq mübarizəsi kimi 
səciyyələndirdiklərini qeyd edərək 

şəhidlərin ruhuna rəhmət diləyib. 
Görüşün sonunda qonağa  Lənkəran 
rayonunda istehsal olunan “Qarabağ”  
çay kolleksiyası hədiyyə olunub. 

Görüşdən sonra xanım Nensi 
Selfric Lənkəran şəhərinin görməli 
yerlərinə, Tarix diyarşünaslıq 
müzeyinə, Əsgər Əliyev adına 
parkına, Həzi Aslanov parkları-
na və abidəsinə, Qala xiyabanına 
baş çəkib, yeniliklərlə yerindəcə 
tanış olub. Montereyli qonaq səfər 
proqramı çərçivəsində Lənkəran 
Şəhidlər Xatirə Abidə Kompleksini, 
Azərbaycanlıların soyqırımı parkın-

dakı “Ana” abidəsini  ziyarət edib 
önlərinə tər çiçəklər düzüb. Sonra o, 
Lənkəran Dövlət Universitetində olub 
rektor, müəllim və tələbələrlə görüşüb 
Monterey Yarımada Kolleci ilə tələbə-
müəllim mübadiləsi məsələlərini 
müzakirə edib. Qonaq, eyni za-
manda, xalçaçılıq müəssisəsində, 
karamel fabrikinə,  hallobonq sit-
rus bağında və “Yaşıl çay” fermer 
təsərrüfatlarına baş çəkərək görülən 
işlərlə tanış olub. 

Əli NƏCƏFXANLI,  
“Xalq qəzeti”nin bölgə müxbiri

Azərbaycan regionun 
iqtisadi lokomotivinə çevrilir 
Azərbaycan Prezidenti İlham Əliyevin Brüsseldə Avropa İttifaqının 

rəsmiləri və Ermənistanın baş naziri ilə apardığı müzakirələr ölkə 
ictimaiyyətində dərin razılıq hissilə qarşılanmışdır. Milli Məclisinin 

deputatı Anatoli Rafailov bu barədə fikirlərini bizimlə bölüşərkən bunları 
dedi: 

– Mən möhtərəm Prezidentin Brüsselə 
səfərini, orada keçirdiyi mühüm görüşləri 
televiziyadan diqqətlə izləmişəm. Qeyd 
etmək istəyirəm ki, çağdaş dünyanın ən 
görkəmli dövlət xadimlərindən olan cənab 
İlham Əliyevin səfər zamanı səsləndirdiyi 
dəyərli fikir və bəyanatlar Avropanın 
siyasi elitası tərəfindən də dərin maraqla 
qarşılanmışdır. 

Qeyd etmək lazımdır ki, Avropa 
siyasətçiləri Azərbaycan Prezidentinin 
Brüsseldə Cənubi Qafqaz regionunun 
gələcək taleyi ilə bağlı konstruktiv movqe 
nümayiş etdirməsini yüksək qiymətləndirirlər. 
Avropa İttifaqı Şurasının prezidenti Şarl 
Mişel və NATO-nun Baş katibi Yens Stolten-
berq Prezident İlham Əliyevlə keçirdikləri 
konstruktiv müzakirələrdən razı qaldıqlarını 
gizlətməmişlər. 

Avropa mediası da Prezident İlham Əliyev 
Brüssedə işgüzar səfərinə böyük diqqət 
göstərmişdir. Möhtərəm Prezidentin bir 
çox fikir və bəyanatları Avropa mətbuatının 
gündəmini müəyyən etmişdir. Cənab İlham 
Əliyev Brüsseldə olarkən dekabrın 15-də 
İtaliyanın “İl Sole 24 Ore” qəzetinə müsahibə 
verib. Dövlətimizin başçısı müsahibədə re-
gionda baş verən prosesləri dərin məntiq və 
əsaslı arqumentlər əsasında şərh edib. 

Jurnalistin Azərbaycanın dünyada, 
eləcə də Asiyada çox önəmli strateji mövqe 
tutmasının regionun inkişafına hansı müsbət 
təsiri olacağı ilə bağlı sualına cavabında 

Prezident İlham Əliyev demişdir: “Mən sizin 
fikrinizlə tamamilə razıyam. Əslində, biz bunu 
Azərbaycanda ən azından son onillikdə fəal 
şəkildə həyata keçiririk. Azərbaycanı Avra-
siyanın nəqliyyat habına çeviririk. Bu, asan 
iş deyil, çünki bizim açıq dənizə çıxışımız 
yoxdur. Biz, birinci növbədə, qonşularımızla 
yaxşı münasibətlərdə olmalıyıq. Çünki bu 
münasibətlər olmadan heç bir ölkə tran-
zit ölkəyə çevrilə bilməz. Bu imkanı yaxşı 
regional əməkdaşlıq mühiti, üstəgəl nəqliyyat 
infrastrukturuna investisiya yaratdı. Lakin 
bu, asan deyildi, çünki biz çoxlu sərmayə 
yatırmalı idik”. 

Bəli, Avropa görür ki, vaxtilə işğalçı 
Ermənistanın vandalcasına dağıtdığı Qa-
rabağda Azərbaycan dövləti bu gün böyük 
bərpa və tikinti-quruculuq işləri görür. Avropa 
onu da görür ki, Azərbaycan dövləti və onun 
lideri regionda ölkələrarası nəqliyyat kommu-
nikasiyalarının açılması və səmərəli fəaliyyət 
göstərməsi üçün çalışır. Bu təşəbbüslər təkcə 
Azərbaycan xalqına deyil, bu ərazidə yaşa-
yan digər xalqlara, o cümlədən, ermənilərə 
də rifah gətirəcək. Azərbaycanın mövqeyi 
pozitiv və mütərəqqi mövqedir. Avropa məhz 
buna görə rəsmi ölkəmizin təşəbbüslərinə 
hörmət və sayğı ilə yanaşır. 

Bu gün Azərbaycan Mərkəzi Asiyadan 
gələn mallar üçün tranzit ölkəyə çevrilir. 
Çin də öz mallarını Avropa məkanlarına 
daşıyır. Əlavə üstünlük ondan ibarətdir ki, 
Azərbaycan Şimal-Cənub nəqliyyat dəhlizi 
üzərində yerləşir. Bəli, Azərbaycan regionun 
iqtisadi lokomotivinə çevrilərək bölgəyə 
inkişaf, tərəqqi və sülh gətirmək əzmindədir. 

Prezident İlham Əliyev sonra demişdir: 
“Əlbəttə ki, İkinci Qarabağ müharibəsindən 
sonra hər yerdə artıq Zəngəzur dəhlizi ad-
landırılan yeni dəhlizi açmaq üçün imkan var. 
O, Azərbaycandan Ermənistana və oradan 
Azərbaycanın Naxçıvan Muxtar Respublika-
sına gedərək Türkiyə və Avropaya qədər uza-
nır, bu da nəqliyyat üçün alternativ marşrut 
olacaq. Üstəgəl biz Bakının yaxınlığında Ələt 
qəsəbəsində yerləşən azad iqtisadi zonanın 
yaradılması üzərində fəal çalışırıq. Bu zona 
gələn il fəaliyyətdə olacaq”. 

Bəli, burada uduzan tərəf yoxdur. Pre-
zident İlham Əliyevin qeyd etdiyi kimi, 
Ermənistanda bu qızıl fürsəti həqiqətən dərk 
etməlidirlər ki, onlar daha da fəal hərəkət 
etsinlər və gələcək planlarda bizə qatılmaq 
üçün tərəddüd etməsinlər.

Söhbəti qələmə aldı:  
M.HACIXANLI, 

“Xalq qəzeti”

Yeni sosial dəstək paketi əhalinin 
rifahını daha da yaxşılaşdıracaq 

 Dövlət başçısının 2021-ci il oktyabr ayında imzaladığı “Əhalinin sosial 
rifahının qorunması sahəsində əlavə tədbirlər haqqında” Sərəncamda qeyd 
edilirdi ki, 2022-ci ilin dövlət büdcəsinin layihəsində sosial ödənişlərin 
artırılması ilə bağlı islahatlar aparılacaq. Bu barədə verilən məlumatlarda qeyd 
edilmişdi ki, islahatlarda, sərəncamda qeyd edildiyi kimi, əmək müqaviləsi 
ilə çalışanların böyük qisminin əməkhaqları artırılacaq və bu sosial dəstək 1 
milyonadək işçini əhatə edəcək. Həmçinin, minumum əməkhaqqında da artım 
olacaq. 

